
Oppsummering av pilotprosjekt med Den kulturelle skolesekken i vidaregåande skular i Hordaland i 2007-2008, og plan for vidareføring i 2008-2009 

1. Oppsummering av pilotprosjekt med Den kulturelle skolesekken i vidaregåande skular i Hordaland skuleåret 2007-2008 

Hordaland var eit av fylka som var med på pilotprosjekt med DKS i vidaregåande skule skuleåret 2007-2008. Til dette fekk Hordaland fylkeskommune (HFK) kr 685 000 av statlege midlar.

Hovudprinsippet var at spelemidlane vart nytta til produksjon av kulturtilboda, medan fylkeskommunane nytta eigne midlar til administrasjon og til kompetansehevingstiltak for lærarar. I budsjettet som HFK la ved søknaden for første år vart det med bakgrunn i dette lagt inn kr 355 000 frå fylkeskommunalt budsjett.
a) Overordna mål for DKS i Hordaland

Overordna mål for DKS i Hordaland er:

· Å medverka til at elevar i grunnskulen får eit profesjonelt kulturtilbod; 

· Å leggje til rette for at elevar i grunnskulen skal få tilgang til, gjere seg kjende med og få eit positivt forhold til kunst- og kulturuttrykk av alle slag; 

· Å medverka til å utvikle ei heilskapleg innlemming av kunstnarlege og kulturelle uttrykk i realiseringa av skulen sine læringsmål; 

· Å gje born og ungdom oppleving av kunst og styrka deira eiga skaparevne. 

Eit viktig føremål med DKS (nedfelt i St.mld. 38) er at alle elevar skal få høve til å utvikle kulturell kompetanse slik at dei kan delta fullverdig i samfunnslivet. Ein viktig føresetnad er felles opplevingar og felles referanseråmer, noko som DKS-tilbod medverkar til gjennom at elevar og lærarar vert engasjerte i DKS-tilbod i skuletida. Samstundes legg HFK vekt på at elevane skal få gode møte med, og opplevingar av, levande kunst- og kultur, og at dette har eigenverdi i seg sjølv.

b) Føresetnader for gjennomføring av prøveprosjekt med DKS  i vidaregåande skule

Iverksettinga av DKS føreset at ein får til ordningar som ikkje vert problematiske i organiseringa av skulekvardagen. Vidaregåande skule er prega av stramme timeplanar og høge krav til lærarane om å nå kompetansemåla. 

Det første året med DKS i vidaregåande i Hordaland var målet å implementera kunst- og kulturtilbod på vidaregåande skular der ein opererer med eit bredt utval av faglege program. Det var lagt opp til ei god integrering av tilboda i skulekvardagen gjennom å relatere tilboda til dei generelle og spesifikke målsettingane i vidaregåande skule, og gjennom at tilhøyrande undervisningsmateriell opna opp for fordjuping i aktuelle fag. 

For å sikre eit godt samarbeid mellom skulane og kulturlivet, og for å sikre forankring i begge sektorane vart det oppretta eit samarbeid mellom Kultur- og idrettsavdelinga og Opplæringsavdelinga i fylkeskommunen. 

c) Val av forsøksskular 

I Hordaland fylke er det 46 offentlege vidaregåande skular, og desse er om lag likt fordelte mellom by og bygd. Nokre få vidaregåande skular har utelukkande studieførebuande program eller utelukkande yrkesorienterte program. Nokre skular har satsa særskilt på estetiske program medan andre har som spesialansvar å følgja opp elevar som fell under kriminalomsorga. Tilfanget av elevar som ikkje er av etnisk norsk opphav, er større i byen enn på bygda. I alle skular finn ein elevar som har trong for særskilt tilrettelegging av undervisninga, til dømes grunna ulike former for funksjonshemming. 

Med bakgrunn i mangfaldet i vidaregåande skular i Hordaland vart Stord vgs., Odda vgs., Bergen Katedralskole, Langhaugen vgs. og Årstad vgs. vald ut til å vera med på det første året med ordninga. 2. årstrinn på desse skulane fekk tilbod gjennom DKS skuleåret 2007-2008.

Før besøket hadde Kultur- og idrettsavdelinga og Opplæringsavdelinga i HFK møte med dei einskilde skulane for å informere om DKS og for å kartlegge skulens føresetnad for å ta imot og handtere tilbod gjennom DKS. 

d) Innhald i DKS skuleåret 2007-2008

Det er eit mål at elevane skal få eit likeverdig tilbod frå DKS, med gode opplevingar av levande kunst og kultur. Vidare er det sentralt å få til ei integrasjon av tilboda i skulekvardagen på ein slik måte at dei vert del av prosessen med å nå generelle og spesifikke kompetansemål. Vona er at læraren kan nytte opplevingane som springbrett og motivasjonsfaktor, og at ein legg til rette for at opplevingane kan konverterast til kulturell kompetanse. Med bakgrunn i dette fekk testskulane med unntak av Langhaugen to tilbod kvar, Langhaugen fekk tre. Tilboda for skuleåret 2007-2008 var:

· ”Om å si sannheten når alle tror du ljuger som en galning” (med Pedro Carmona-Alvarez med venner)

Kontemporære musikalske uttrykk innan rock og jazz, samstundes som dette er ei reise i litteratur gjennom tida.

I samband med framsyninga vert det laga eit litteraturkompendium som byggjer rundt eit essey av Carmona-Alvarez, med korte utdrag frå verdslitteraturen. Undervisningsopplegget vart tilsendt skulane slik at læraren kunne nytta det rett inn i pensum. Det er knytt oppgåver til utvalet av litteratur.

· ”Dei uventa møta” (med Filmskaparar i Hordaland)

6 kortfilmar som alle er prega av overraskingsmoment. Filmane har til felles at dei opererer med ein spennande og/eller nyskapande dramaturgi.

Tilbodet er skreddarsydd for norskundervisning/ multimodale/samansette tekstar. Undervisningsopplegget gjev gode arbeidsverktøy for analyse av tekstar. Det vert opplegg kring fiksjonsfilm/kortfilm og mellom anna sjangrane fantasy/science fiction og "grøss". Filmskaparane var ute i dei einskilde skulane. 

Elevheftet gjev ei innføring i grunnleggjande filmanalyse med konkrete eksempel frå dei seks filmane. Heftet er inndelt i emne, kvart av desse med forslag til oppgåver som elevane kan arbeida med åleine eller i grupper, eller diskutera i plenum. Læraren må sjølv tilpassa oppgåvene til elevane og innafor rammene for undervisninga.

· ”Struts” (med Hordaland Teater)

Stykket handlar om tre personar som må ta opp viktige ting i livet fordi dei møter kvarandre. Eit humoristisk stykke som ein kan bli litt klokare av.

e) Kompetansehevingstitlak for lærarane

DKS i Hordaland satsar mykje på kompetansehevingstiltak, noko som har gått føre seg frå og med skuleåret 2004-2005. I vidaregåande vart det i samband med ”Dei uventa møta”  arrangert filmkurs for lærarar. Mykje av kompetansehevingsgevinsten ligg også i at lærarane tek del i DKS-tilbodet saman med elevane. 

f) Skulane sin evaluering av DKS i vidaregåande skuleåret 2007-2008

I april i år vart det sendt eit evalueringsskjema til dei fem vidaregåande skulane som fekk tilbod gjennom DKS. I skjemaet vart skulane bede om å evaluere prosjektet generelt (informasjonsmøta, førehandsinformasjon og forventningar), dei einskilde tilboda (kommunikasjon, kvalitet, elevane si oppleving, relevans, materiellet) og tilbodet om kompetanseheving.

· Tilbakemeldingar på den generelle delen er at skulene vart godt informerte før skulebesøket og hadde forventningar om gode og positive kulturopplevingar. Skulane meldar om stort sett innfridde forventningar. Utfordringane ligg mellom anna i å skape god informasjonsflyt til/på skulen – mellom anna nådde ikkje informasjonen kontaktperson med ein gong, og det var i nokre høve uklart kven som skulle ha informasjonen. 

· Tilbakemeldingane om dei einskilde tilboda syner at skulen og produsent kommuniserte bra saman, men at det var nokre utfordringar knytt til kommunikasjon med utøvarar. 

Tilboda fungerte stort sett bra for elevane, dei var relevant i samband med undervisning og læreplan, og kvaliteten var god. 

Materiellet til tilboda som var sendt skulane var godt og har hos dei fleste hatt undervisningsverdi i etterkant av besøka.  

· Så godt som alle skulane har meldt tilbake at kompetansehevingstiltak for lærarar, i denne omgang filmkurs, var relevant og fungerte godt i samband med filmkurset for elevane. 
I evalueringsskjemaet vart det og spurd om innspel til ei eventuell vidareføring av DKS i vidaregåande skule (verdi av DKS i vidaregåande, ynskja mengde kunst-/kulturmøte pr. år, best egna tidspunkt på året, best egna klassetrinn, lengde på tilbod).

· Nær alle skulane meldte tilbake at kulturtilbod gjennom DKS vert vurdert som viktig for vidaregåande skule. Ein skule legg vekt på at det er viktig at tilboda har direkte verdi i samband med fagplanane. 
Tal på tilbod skulane ynskjer seg i løpet av året varierar frå eit til tre. Om målgruppe seier ein skule at denne kjem an på tilbodet, ein annan skule seier dei ynskjer seg tilbod til alle trinn, andre seier at 2. trinn er ei høveleg målgruppe, ein skule seier 1. trinn.  

Det er semje bland skulane om at lærarkurs bør vera del av framtidig DKS-verksemd i vidaregåande, men at kvaliteten må vera høg. 

2. Vidareføring av DKS i vidaregåande skular i Hordaland skuleåret 2008-2009

6. og 7. mai 2008 vart sak om vidareføring av ordning med DKS i vidaregåande skular i Hordaland politisk handsama i Kultur- og ressursutvalet og i Opplærings- og helseutvalet i HFK. Følgjande vart vedtatt: 

Kultur- og ressursutvalet og Opplærings- og helseutvalet vil arbeida for at Den kulturelle skolesekken i vidaregåande skule vert vidareført på dei fem testskulane skuleåret 2008-2009 etter dei same prinsippa som var gjeldande for skuleåret 2007-2008, og med ynskje om å utvida med ytterlegare tre skular.

Dei overordna måla med DKS i Hordaland er gjeldande for utviding av DKS i vidaregåande, og prosjekta som vert tilbydde skulane skal oppfylla dei same krava som var sett til prosjekta det første året med ordninga.
a) Føresetnader for vellukka resultat
Kultur- og idrettsavdelinga og Opplæringsavdelinga i HFK samarbeidar om DKS i vidaregåande. Eit godt samarbeid og tydeliggjering av ansvarsfordeling mellom avdelingane i fylkeskommunen er ei føresetnad for eit vellukka resultat. 

HFK har ei viktig oppgåve som regional samordnar og utviklar av DKS-tilboda til skulelevar i heile fylket. DKS engasjerer og samarbeider med ei rekkje kunst- og kulturaktørar- og institusjonar lokalt, regionalt, nasjonalt og internasjonalt. Nettverket til DKS gjev særskilt gode høve for ei realisering av DKS i vidaregåande skule.

b) Val av skular og trinn

Første året med DKS i vidaregåande vart testskular valt mellom anna utifrå dimensjonane byskular versus landskular, skular med yrkesorienterte program versus skular med studieførebuande program, og store skular versus små skular. Denne tanken vert vidareført også for skuleåret 2008-2009. 

Dei fem testskulane som var med første året med ordninga får høve til å vera med også i skuleåret 2008-2009. I tillegg er det ynskjeleg å utvide ordninga ved å invitere med nye skular. Oppfølging av ordninga tillet ikkje at han vert utvida med meir enn tre skular på det noverande tidspunkt. Det er eit mål å gradvis opptrappe ordninga til å omfatte alle dei vidaregåande skulane i fylket. 

Det første året med ordninga valte HFK å gi tilbod til 2. årstrinn fordi elever på dette trinnet alt har plassert seg i den vidaregåande skulekvardagen og samstundes ikkje er bundne av press knytt til avgangseksamen m.m. Også det andre året med DKS i vidaregåande er det 2. trinn som får DKS-tilbod. 

c) Førebels innhald og kompetanseheving

I implementeringsarbeidet for det første året var det lagt opp til ei god integrering av tilboda i skulekvardagen gjennom å relatere tilbodet til dei generelle og spesifikke målsettingane i vidaregåande skule, og gjennom at tilhøyrande undervisningsmateriell opna opp for fordjuping i aktuelle fag. Dette vert vidareført og vektlagt også frametter. 

For skuleåret 2008-2009 ser ein føre seg at det vert gjeve 2-3 tilbod til skulane som vert inviterte med i ordninga. 

Det er ikkje teke endeleg stilling til kokrete tilbod, og det kan verte gjort endringar i innhald, men tankane på det noverande tidspunkt er: 

1. Nyprodusert filmtilbod til elevar på et utval skular. Vi er i kontakt med mogleg produsent. 

2. Ferdig produsert filmtilbod. Produsenten er ikkje kontakta anno. 

3. Ferdig produsert scenekunstframsyning. Vi er i kontakt med ein mogleg produsent. 

4. Nyprodusert tilbod innan visuell kunst. Vi har teke kontakt med mogleg produsent. 

5. Tilbod anten innan scenekunst, visuell kunst, litteratur eller musikk. Det er ikkje teke kontakt med aktuelle produsentar enno.

Det er og særs ynskjeleg å gje lærarane kompetansehevingstilbod, anten i samband med dei einskilde tilboda eller frigjort frå desse.

d) Økonomi og ressursar

Budsjett for innhald i DKS i vidaregåande skuleåret 2008-2009

Det er ynskjeleg å utvide DKS til vidaregåande med nye skular, dvs. at 5 + 3 skular i fylket kan få tilbod om DKS førstkomande skuleår. Det er også ynskjeleg å tilby lærarane kompetansehevingskurs i samband med eit eller fleire av tilboda. 

Med bakgrunn i erfaringar frå sist skuleår ser budsjett for komande år ut som dette:

	1
	Film til 3 skular

(3 gamle skular)
	kr 170 000 

	2
	Film til 3 skular

(3 nye skular)
	kr 170 000

	3
	Scenekunst til 5 skular

(2 gamle og 3 nye skular)
	kr 210 000

	4
	Visuell kunst til 8 skular 

(Alle 8 skulane)
	kr 300 000

	5 
	Tilbod til 3 skular

(3 gamle skular)
	kr 150 000

	
	Totalt 
	kr 1 000 000


Frå fylkeskommunale budsjett 

	1
	Kompetansehevingstiltak
	kr 125 000

	2
	Prosjektleiing og oppfølging 
	kr 125 000

	3
	Turnélegging 
	kr 55 000

	
	Totalt
	kr 355 000

